
40

Ma sciccomme o giornale che o metteiva

Quest'articolo a forte sensazion,

Nisciûn præve pe solito ô lezzeiva

Perchè o dîva mâ da religion,

Coscì o scandalo o dûava, ed o Loritto

No gh'ëa mez(z)o e mainëa che o stesse sitto.


41

Quarchedûn poi ciû serio e timorato

Che o lezzeiva a Gazzetta e o Çittadin,

Pe evitâ de fâ di scandali e do sciäto,

Che a l'ëa a manna da-o çe pei giacobin,

O s'é dïto che l'ëa ciû conveniente

Andâ in Curia e parlâ direttamente.


42

E de fæto, in te questa decision

Quatro o çinque çernûi proprio in to masso,

Se ne van da-o Vicäio in commiscion

A spiegâghe e raxoin de questo passo,

A contaghe sto scandalo e a pregalo

D'ûsâ a so autoritæ pe attaxentâlo.


43

Poei pensâ che figûa da çimiteio

O l'ha fæto o Vicäio a sta notizia:

«Son calûnnie adreitûa sensa criteio,

»O l[']é o colmo de l'odio e da malizia,

»E i-han missi lö ascì tûtti in to sacco,

»Ma son cöse da dî, corpo de bacco?

